
Sanz Presidenteak eta PSNko idazkari nagusiak aurrekontu ituna berretsi dute eta sortutako desadostasunak gainditu dituzte

Astelehena, 2008ko abuztuaren 4a.  Nafarroako Gobernuko Presidente Miguel Sanz Sesmak eta Nafarroako Alberdi Sozialistako idazkari nagusi Roberto Jiménezek, Nafarroako Gobernuko eta aipatu alderdiko ordezkariek lan saioa izan ondoren, aurrekontu ituna berretsi dute eta berriki sortutako desadostasunak gainditu dituzte.

Gogoratu beharra dago berriki Nafarroako Alderdi Sozialistak sei milioi eurokoa zen 0tik 3 urtera arteko eskola zikloa diruz laguntzeko deialdia salatu zuela, sozialisten iritziz, bi milioiko euroko murrizketa baitzekarren. Gainera, PSNk adierazi zuen Kultura Departamentuan Cascanteko Kultur Etxeari zegozkion 1,3 milioi euroko murrizketa egin zutela.

Gaurko bileraren ondoren, bi aldeak akordio batera iritsi dira eta adierazi dute sei milioi euroko kopurua zabal litekeela hala eskatzen duten Udaletxeen arabera, eta Cascanteko Kultur Etxea egingo dela Erriberako tokiko erakunde horren finantza baliabideen arabera. Orobat, Gobernuko eta PSNko ordezkariek adierazi dute datorren irailaren 30ean berriro bilduko direla Nafarroa 2008-2012 Planaren inbertsioen burutzapen maila zertan den jakiteko.

Era berean, bi ordezkari taldeak bat etorri dira aurrekontu osoari dagokionez eta ez soilik PSNk bere garaian aurkeztu zituen zuzenketei dagokienez; aldaketa oro, beraz, adostu beharko da.

Sanz Presidenteak adierazi du desadostasunaren iturria, agian, elkarrizketarik ezari egotzi behar zaiola, eta horregatik, Gobernuko kideei argibideak eman dizkie etorkizunean harremanetarako etengabeko jarrera izan dezaten Nafarroako Alderdi Sozialistarekin. “Halako ezaugarriak dituen aurrekontu itun bat bultzatu eta gauzatu behar denean, beharrezkoa da hitz egitea eta asko gainera, halako gatazkak gerta ez daitezen”.

Bere esku hartzean, Presidenteak, lortutako akordioaren berri emateaz gainera, adierazi du beste toki batzuetan krisiaren diagnosi fasean badaude ere, Nafarroan soluzioak aurkitzen ari direla. Datu bereizgarri gisa adierazi du Nafarroako merkataritza superabita 600 milioi eurokoa dela, eta uztaileko datuak alde batera utzirik, langabeziaren datuak beste eskualdeetan baino hobeak direla. 2008-2023ko Azpiegitura Planari dagokionez, Presidenteak zehaztu du ireki direla jadanik berrogei espediente eta haietatik hamahiru burutzapen fasean daudela. Krisiari aurre egiteko neurrien artean, Sanz Presidenteak aipatu du, batetik, zerga erreforma oro har, eta zaharberritzeagatik kenkariak, bestetik. Zentzu horretan, azpimarratu du krisiari aurre egiteko hartu diren neurriak isla izan dutela multinazionalen jokabidean, bestea beste, Arcelor aipatu du, baita Los Arcoseko hainbat enpresa eta Tutera eskualdeko beste batzuk ere.

Gobernuak kritika sozialistak nola hartu dituen galdetu zaionean, Sanz Presidenteak adierazi du politikan egoerari aurre egiten ikasi behar dela, eta aurretik, beti, interes orokorra jarri behar dela. Gainera esan du PSNtik etorritako zuzenketen burutzapen eta onarpen maila %94 ingurukoa dela.

Azkenik, De Juana Chaos espetxetik atera ondoren sortu den egoerari buruzko galderak egin dizkiote kazetariek. Zentzu horretan, gizartearen eskakizunen arabera legeak aldatzearen alde agertu da, ezin baita ulertu hiltzaileak urtebete eskasarekin ordaindu duela hogeita bost hilketetako bakoitza. Gizarteak nekez ulertzen du, Sanz Presidentearen arabera, ezaugarri horiek dituen hiltzaile bat nola bizi daitekeen biktimen senideengandik gertu.

Bere aldetik, Roberto Jiménezek adierazi du PSNren protestaren jatorria sortu zela Nafarroako Aldizkari Ofizialaren bitartez aurrekontuen aldaketen berri izan zutenean. Horregatik guztiagatik, bilera hau egin dute eta jarraipen sistema batzuk jarri dituzte abian, egoera horiek berriro gerta ez daitezen eta murrizketa oro PSNrekin negoziatu dezaten. Jiménezen hitzetan, “gure tesia da murrizketa ez dela egokia, ez aberastasuna sortzeko orduan ez gizarte politikak egiteko orduan”. PSNren idazkariarentzat, aurrekontu akordio batek elkarrenganako leialtasuna eskatzen du. Idazkari orokorraren iritziz, desadostasunak gainditu dituzte eta PSNk Nafarroan egonkortasuna mantentzea du helburu.

( Oharra: � HYPERLINK "http://www.navarra.es" ��www.navarra.es� webguneko “Berriak” atalean prentsa ohar honi buruzko argazki bat dago.

